
SHARQ VA G‘ARB PEDAGOGIKA 
TARIXIDAGI MA’NAVIY 
TARBIYA VA AXLOQIY 
QADRIYATLAR

Qodirova Nigora Farhodovna
Buxoro davlat universiteti mustaqil tadqiqotchisi

ORCID: 0009-0005-9652-7417
Annotatsiya: Maqolada Sharq va G‘arb pedagogikasi tarixida ma’naviy tarbiya va axloqiy qadriyatlarning shakllanish 
bosqichlari, ularning inson kamolotidagi o‘rni hamda pedagogik tafakkur taraqqiyotiga ta’siri tahlil qilingan. Sharq va G‘arb 
mutafakkirlarining axloqiy qarashlari qiyosiy jihatdan yoritilib, Konfutsiy ta’limoti, qadimgi tarixiy yodgorliklar va Sharq 
uyg‘onish davri allomalarining ta’limiy-axloqiy merosi ilmiy asosda tadqiq etilgan. Shuningdek, ma’naviy qadriyatlarning 
shaxs tarbiyasi, jamiyat taraqqiyoti va zamonaviy pedagogik jarayonlardagi ahamiyati ochib berilgan.

Kalit so‘zlar: ma’naviy tarbiya, axloqiy qadriyatlar, Sharq pedagogikasi, G‘arb pedagogikasi, Konfutsiy, pedagogik 
tafakkur, ma’naviy meros, komil inson, ta’lim-tarbiya, axloqiy kamolot.
Abstract: The article examines the formation of spiritual education and moral values in the history of Eastern and 
Western pedagogy, their role in human development, and their influence on the evolution of pedagogical thought. The 
moral concepts of Eastern and Western thinkers are comparatively analyzed, with particular attention paid to Confucian 
teachings, ancient historical sources, and the educational and ethical heritage of the Eastern Renaissance. Furthermore, 
the significance of spiritual values in personality development, social progress, and contemporary educational processes 
is highlighted.

Key words: spiritual education, moral values, Eastern pedagogy, Western pedagogy, Confucius, pedagogical thought, 
spiritual heritage, moral development, education, ethical upbringing.
Аннотация: В статье анализируются этапы формирования духовного воспитания и нравственных ценностей в 
истории восточной и западной педагогики, их роль в развитии личности и влияние на эволюцию педагогической 
мысли. На основе сравнительного подхода раскрываются нравственные взгляды мыслителей Востока и Запада, 
исследуются учение Конфуция, древние исторические памятники и духовно-нравственное наследие эпохи Вос-
точного Возрождения. Особое внимание уделяется значению нравственных ценностей в воспитании личности, 
развитии общества и современных педагогических процессах.

Ключевые слова: духовное воспитание, нравственные ценности, восточная педагогика, западная педагогика, 
Конфуций, педагогическая мысль, духовное наследие, гармоничная личность, образование, нравственное раз-
витие.

KIRISH
Sharqda ham, G‘arbda ham ilk axloqiy fikrlar va qarashlar xalq og‘zaki ijodi – maqollar, matallar, hikoyatlar, 

hikmatlar va rivoyatlarda namoyon bo‘lgan, asrlar davomida ular og‘izdan-og‘izga o‘tib bizgacha yetib kelgan. 
Sharq va G‘arbda qadim zamonlardan hozirgi kungacha etikaning asosiy prinsiplaridan biri bo‘lgan evde-
monizm (eudaimonia – baxt-saodat, rohat-farog‘at, farovonlik) va gedonizm (nedone – lazzatlanish, huzur, 
zavq) g‘oyalari tahlili muhim o‘rin tutgan. Etika kategoriyalari, tamoyillari va me’yorlari xususida Sharqda ham, 
G‘arbda ham ko‘plab asarlar bitilgan [9].

Ayrim jihatlariga ko‘ra Sharq va G‘arb odami, eng avvalo, axloqiy, ruhiy, ma’naviy qiyofasi o‘zaro farqla-
nadigan odamdir. Sharq odamining tarbiya yo‘li, dunyoni anglash tarzi va urf-odatlari g‘arblarnikiga o‘xsha-
maydi. Sharqda ikki turli aql mavjudligi e’tirof qilingan. Birinchisi, aqli qul – ilohiy, qudratli, mutlaq aql bo‘lib, 
ilohiy quvvatning faol natijasidan iborat. Aqli juz – kichik aql, insonning moddiy hayoti, yashash odobi, faoli-
yatiga tegishli. Fazoviy aql va ilohiy hissiyotlarga yetishgan buyuk insonlarning tabiati, odam va olam mohiyatini 
anglash miqyosi Sharqda ham, G‘arbda ham deyarli bir xil. Ammo bu xususiy hodisa. Umumiy hodisa boshqa: 
Sharq – nafsga dushman, G‘arb – nafsga do‘st [2, B.301-303]. 

Sharq va G‘arb axloqiy qarashlarini qiyosiy tahlil qilish ularning xususiyatlari haqida ilmiy, adekvat xulo-
salar chiqarish imkonini beradi. Axloqiy tafakkur taraqqiyotida Xitoy mutafakkiri Konfutsiyning qarashlari muhim 
o‘rin tutadi. Uning ta’limotining ta’siri nafaqat Xitoy, balki boshqa mamlakatlarda ham yaqqol sezilgan. 1988-
yilda Xalqaro Nobel mukofotining Parijdagi yig‘ilishi Murojaatnomasida insoniyat XXI asrda yashab qolishini 
istasa, XXIV asr ilgari yashab ijod etgan Konfutsiyning donishmandligidan yaxshi xabardor bo‘lmog‘i darkor, 
degan e’tirofdan ham buni anglash mumkin [3, B.7].

Konfutsiyning o‘z-o‘zini anglash haqidagi “ramziy” fikrlari diqqatni jalb qiladi:

•	 daraxt – odamlarga muhabbat, mehribonlik bo‘lib, bu odamiylikning boshlanishidir;

•	 temir – haqiqat, adolat bo‘lib, inson yaxshilikka yaxshilik bilan javob qaytarishi lozimligini bildiradi;

•	 olov – udum, odatga sodiqlik, jumladan ota-onaga hurmat ko‘rsatishni anglatadi; 

•	 uv – poklik, sog‘lom fikr, donolik, oqillik, o‘z xatti-harakati oqibatlarini oldindan ko‘ra bilish, o‘ziga chetdan 
qarash va baho bera olishni bildiradi;

•	 yer esa – saxovat, saxiylik ramzidir.

Konfutsiy fikriga ko‘ra, tartib bo‘lgan joyda tinchlik, barqarorlik, yuksak mas’uliyat va adolat qaror topadi; 
axloqi yuksak hukmdor o‘z xalqini yuksak darajaga ko‘tarishga harakat qiladi va buning uchun chora-tadbirlarni 
amalga oshiradi [9]. 

Konfutsiy oliyjanob inson masalasini ko‘tarib chiqqan ilk faylasuf hisoblanadi. Mutafakkir ta’kidlagan bilimlar 
ham nazariy, ham amaliy jarayon bo‘lib, unga muvofiq inson tomonidan axloqiy talablarning bajarilishi zarurligi 
asoslangan. Oliyjanob inson haqidagi tasavvur uch xil ko‘rinishga ega: uzoqdan qaraganda u juda jiddiy ko‘ri-
nadi, yaqinlashgach – muloyim tuyiladi, gaplarini eshitganda esa cho‘rtkesar bo‘lib ko‘rinadi. Oliyjanob inson 
dunyoviy ishlarni bir-biridan ajratib bajarmaydi, balki burchga ko‘ra ish qiladi, u kiyim va yemakka emas, balki 
haq yo‘lga intiladi. U qo‘l ostida ishlash oson, lekin unga yoqish juda mushkul bo‘lgan, insonlardan foydala
nishda har bir shaxsning qobiliyatiga qarab odilona ish ko‘radigan, qonun va intizomni mudom o‘ylaydigan 
inson sifatida tasvirlanadi.

Konfutsiy talqinicha, oliyjanob inson quyidagi to‘qqiz narsani o‘ylashi kerak:
1)	 ko‘rganini angladimi-yo‘q;
2)	 eshitganini aniq eshitdimi-yo‘q;
3)	 yuzidagi ifodasi yoqimlimi-yo‘q;
4)	 tashqi qiyofasida ehtirom zohirmi-yo‘q;
5)	 suhbatdagi so‘zlari samimiymi-yo‘q;
6)	 ishiga nisbatan tirishqoqmi-yo‘q;
7)	 savol tug‘ilganda so‘rashi kerakmi-yo‘q;
8)	 g‘azabini sochish yomon oqibatlarga olib keladimi-yo‘q;
9)	 erishish mumkin bo‘lgan narsa adolatga muvofiq keladimi-yo‘q [5, B.158-160].

MAVZUGA OID ADABIYOTLAR SHARHI
Konfutsiy qarashlarining markazida jamiyatdagi tartib va axloqiy boshqaruv masalasi turadi. Faylasufning 

fikricha, insonlar hayotida tartib o‘rnatilgan taqdirda tinchlik, barqarorlik, yuksak mas’uliyat va adolat qaror 
topadi. Bu g‘oya nafaqat o‘z davri uchun, balki bugungi kun jamiyatlari uchun ham dolzarbdir, chunki tartib va 
qonuniylik bo‘lmagan muhitda adolat o‘rnashmaydi, barqarorlik izdan chiqadi va jamiyat tanazzulga yuz tutadi. 
Konfutsiy hukmdorning shaxsiy fazilatlariga alohida urg‘u beradi. Uning nazarida, axloqi yuksak hukmdor o‘z 
xalqini kuch ishlatish yoki majburiyatchilik bilan emas, balki odilona qarorlar, adolatli boshqaruv va ma’naviy 
yetakchilik orqali yuksak darajaga ko‘taradi. Bu jihat hukmdorni nafaqat siyosiy, balki ma’naviy lider sifatida 
tasvirlaydi hamda zamonaviy boshqaruv nazariyalarida ham muhim bo‘lgan “liderlikda axloq” masalasi bilan 
bevosita uyg‘unlashadi.

Konfutsiy ta’limotining muhim qismini oliyjanob inson (junzi) konsepsiyasi tashkil etadi. Faylasuf bu tushun-
chani insonning shaxsiy kamoloti va jamiyat oldidagi mas’uliyati bilan bog‘laydi. Oliyjanob inson tashqi ko‘ri
nishda jiddiy, muloqotda muloyim, so‘zda esa haqqoniy bo‘lishi lozim; u nafsga berilmaydi, hashamatni maqsad 
qilmaydi, balki haqiqat yo‘lidan yuradi va yomonlikka ham yaxshilik bilan javob beradi. Junzining boshqaruvdagi 
o‘rni ham muhim: u qo‘l ostida ishlaydiganlarga nisbatan adolatli va talabchan bo‘lishi, insonlarni ularning qobili-
yati va salohiyatiga qarab baholashi kerak – bu esa meritokratiya tamoyillarining qadimiy ildizlarini ko‘rsatadi. 

Umuman olganda, Konfutsiy ta’limotida shaxsiy axloqiy kamolot bilan jamiyatdagi boshqaruv tizimi o‘zaro 
chambarchas bog‘langan bo‘lib, bu g‘oyalar zamonaviy falsafa, pedagogika, sotsiologiya va boshqaruv ilmlarida 
ham o‘z ahamiyatini yo‘qotmagan. Eng qadimgi tarbiya haqidagi yodgorliklar bizgacha bevosita yetib kelmagan. 
Turkiy va forsiyzabon xalqlarning hayot kechirish san’ati, donolik majmuasi sifatida yuzaga kelib, borliqqa 
amaliy munosabatda bo‘lishning namunasi tarzida e’tirof etilgan ma’naviy madaniyat yodgorliklari qadimgi grek 
tarixchisi Gerodotning “Tarix”, Strabonning “Geografiya” hamda Mahmud Koshg‘ariyning “Devonu lug‘atit-turk” 
kabi asarlari, Urxun-Enasoy bitiklari kabi adabiy-tarixiy manbalarda saqlangan. Ushbu yodgorliklar mohiyatini 
o‘rganish insonning shakllanishida moddiy va ma’naviy madaniyat qay darajada katta o‘rin tutganidan dalolat 
beradi [8, 12-b].

Ma’lumki, kishilik jamiyatining vujudga kelishi jarayonida inson ham biologik, ham ijtimoiy jihatdan takomil-
lashib borgan. Dastlabki diniy e’tiqodlar, eng oddiy ixtirolarning takomillashib borishi kabi holatlar inson ongining 
ham shakllanib borishiga turtki bo‘ldi. Bu jarayon minglab yillarni o‘z ichiga olgan bo‘lib, ana shu davrda inson 
ongi shakllanishining asosi sifatida qabul qilingan xulq-odob qoidalari, ijtimoiy talablar yuzaga kelgan. Insoniyat 
tarixi davomida tarbiya, axloq va ma’naviyat tushunchalari jamiyat taraqqiyotining ajralmas tarkibiy qismi bo‘lib 
kelgan, shu bois eng qadimgi tarbiya haqidagi yodgorliklarning to‘g‘ridan-to‘g‘ri shakli bizgacha bevosita yetib 
kelmagan bo‘lsa-da, ular bilvosita adabiy-tarixiy manbalarda aks ettirilgan. 

Sharq va O‘rta Osiyo xalqlarining tarbiyaviy qarashlari turli yozma yodgorliklar orqali saqlanib qolgan 
bo‘lib, ular o‘zida qadimgi insonlarning hayot tarzini, axloqiy qadriyatlarini, orzu-umid va qarashlarini mujas-
samlashtirgan. Jumladan, Strabonning “Geografiya”si, Mahmud Koshg‘ariyning “Devonu lug‘atit-turk”i, Gero-
dotning “Tarix”i, Urxun-Enasoy bitiklari – bularning barchasi ma’naviy madaniyat va tarbiya masalalarini tarixiy 
shakllanish jarayonida yoritib bergan muhim manbalardir. Bu yodgorliklarda moddiy va ma’naviy madaniyat 
o‘zaro uyg‘unlikda tasvirlanib, diniy e’tiqodlarning paydo bo‘lishi, inson ongining rivojlanishi, ixtirolar va mehnat 
faoliyatining shakllanishi orqali insoniyatning axloqiy va tarbiyaviy qoidalarga bo‘lgan ehtiyoji ko‘rsatilgan. 
Tarixiy yodgorliklar – eposlar, afsonalar, rivoyatlar – nafaqat estetik badiiyatni, balki o‘sha davr kishilarining 
ichki dunyosini, tushuncha va hissiyotlarini, shuningdek, tarbiya, axloq va jamiyatga bo‘lgan munosabatini ham 
ifoda etadi.

Qadimgi ajdodlarimiz insonga xos jasurlik, adolat, sadoqat va insoniylik kabi xislatlarni qadrlaganlar. 
Bu xislatlar insonda o‘z-o‘zidan shakllanmagan – tabiat va jamiyat hayotida ro‘y bergan o‘zgarishlar, ibtidoiy 
urug‘chilik davrida qaror topgan turmush tarzi insonda ana shunday xislatlarning shakllanishini taqozo etgan. 
Ikki katta kuch – yaxshilik va yomonlik o‘rtasidagi ayovsiz kurash insonda yuqorida qayd etilgan xislatlarning 
bevosita tarkib topishiga turtki bo‘lgan bo‘lib, eng qadimgi qo‘shiq va lirik she’rlarda jasurlik, adolat, sadoqat va 
insoniylik kabi xislatlar tarannum etilgan. Bunday qo‘shiq va lirik she’rlar XI asrda yashagan ulug‘ olim Mahmud 
Koshg‘ariy tomonidan yaratilgan “Devonu lug‘atit-turk” asari orqali bizgacha yetib kelgan. “Devon” she’rlarida 
ilm olishning qadri, bilimli va donishmand kishilarni hurmat qilish, mehmondo‘stlik, xushxulqlik, mardlik, jasur-
likni targ‘ib etuvchi, o‘z manfaatini ko‘zlagan molparast, baxil, ochko‘z, do‘sti va xalqiga xiyonat kabi xislatlarni 
qoralaydigan she’rlar ko‘p uchraydi [8, 16-b]. 

Yuqoridagi fikrlarni to‘ldirgan holda aytish mumkinki, qadimgi ajdodlarimizning insoniy fazilatlarni qadr
lashga bo‘lgan yondashuvi faqatgina axloqiy-me’yoriy doirada emas, balki ularning kundalik turmush tarzida, 
ijtimoiy munosabatlarida va madaniy merosida ham chuqur aks etgan. Shu boisdan, qadimiy yodgorliklarda aks 
etgan tarbiyaviy g‘oyalarni o‘rganish nafaqat tarixiy qiziqish uchun, balki bugungi yosh avlodni barkamol inson 
etib voyaga yetkazish yo‘lida ham muhim ahamiyatga ega.

Sharq uyg‘onishi davrida ma’naviy-ma’rifiy sohada asosiy masala inson muammosi edi. Insoniylik, insonni 
ulug‘lash g‘oyasi ta’lim-tarbiyaga oid asarlarning asosiy o‘zagi sanalgan bo‘lib, ta’limiy-axloqiy risolalar paydo 
bo‘lib, axloqning ham nazariy, ham amaliy masalalari tahlil etildi. “Qutadg‘u bilig”, “Qobusnoma”, “Hibbat 
ul-haqoyiq”, “Guliston”, “Bo‘ston”, “Axloqi Jaloliy”, “Axloqi Nosiriy”, “Axloqi Muhsiniy”, “Mahbub ul-qulub” kabi 
Yusuf Xos Hojib, Kaykovus, Ahmad Yugnakiy, Muslihiddin Sa’diy, Nasiriddin Tusiy, Abdurahmon Jomiy, Alisher 
Navoiy, Jaloliddin Davoniy, Husayn Voiz Koshifiyning ta’limiy-axloqiy asarlari inson shaxsini ma’naviy-axloqiy 
shakllantirish muammosini hal etish sohasida yaratilgan muhim manbalar sifatida e’tirof etiladi. 

Sharq uyg‘onish davrida inson masalasi markaziy o‘rinni egallagan bo‘lib, mutafakkirlarning asosiy e’ti-
bori insonning ma’naviy va axloqiy barkamolligiga qaratilgan. Ayniqsa, Yusuf Xos Hojibning “Qutadg‘u bilig”, 
Kaykovusning “Qobusnoma”, Ahmad Yugnakiyning “Hibbat ul-haqoyiq”, Sa’diy Sheroziyning “Guliston” va 
“Bo‘ston”, Alisher Navoiyning “Mahbub ul-qulub” kabi asarlari Sharq pedagogik tafakkurining shakllanishida 
beqiyos ahamiyat kasb etdi.

Islomiy manbalar, xususan Qur’on va Hadisdagi pand-nasihatlarning ta’siri bu davr asarlarida yaqqol ko‘ri-
nadi: halollik, saxovat, mehr-oqibat, ilm izlash kabi fazilatlarning ta’limiy-axloqiy meros markaziga aylangani 
Sharqdagi ta’limni diniy-axloqiy qadriyatlar bilan uyg‘unlashtirishning yuksak namunasi sifatida namoyon bo‘ldi. 
Biroq mavjud talqinlarda ba’zi masalalarga tanqidiy yondashuv ham zarur. Avvalo, o‘sha davrda yaratilgan 
asarlarni sof pedagogik asar sifatida baholash bir qadar mubolag‘ali bo‘lib ko‘rinadi, chunki ular asosan falsafiy, 

axloqiy va badiiy yo‘nalishdagi asarlar bo‘lib, pedagogik qarashlar ularning tarkibiy qismi sifatida namoyon 
bo‘lgan. Shuningdek, XI asrda yozilgan “Qutadg‘u bilig” bilan XV asrdagi “Mahbub ul-qulub”ni bir xil darajada 
ko‘rib chiqish tarixiy aniqlikka to‘g‘ri kelmaydi, chunki ular turli davr va ijtimoiy-siyosiy sharoitlarda yozilgan. 

Ta’limiy tizim masalasida ham ko‘plab jihatlar yetarli yoritilmagan. Aslida Sharqdagi madrasalar diniy bilim 
bilan bir qatorda matematika, mantiq, tibbiyot, falsafa kabi dunyoviy fanlarni ham o‘rgatishda muhim o‘rin tutgan 
– bu jihatni hisobga olmaslik Sharq ta’lim tizimining murakkab va serqirra tabiatini bir qadar soddalashtirib 
qo‘yadi. Shuningdek, ta’limiy-axloqiy asarlar faqat Qur’on va Hadis ta’sirida shakllangandek talqin etilishi 
ham bir tomonlama yondashuv bo‘lib, aslida ularda turkiy xalqlarning og‘zaki ijodi, forsiy adabiy an’analar va 
xalq donishmandligining kuchli ta’siri seziladi. Sharq uyg‘onishini faqat o‘z madaniy kontekstida ko‘rib chiqish 
ham mavzuni chegaralab qo‘yadi – uni Yevropa uyg‘onishi bilan qiyosiy tahlil qilinsa, mavzu yanada boyiydi: 
Yevropada gumanizm va shaxs huquqlari masalasi markaziy o‘rinda turgan bo‘lsa, Sharqda axloqiy komillik, 
jamiyat oldidagi mas’uliyat va ma’naviy barkamollik asosiy e’tiborni tashkil etgan.

Shu bilan birga, Sharq mutafakkirlarining qarashlari bugungi pedagogika uchun ham dolzarb saboqlar 
beradi. Ularning ta’limni insonni ma’naviy barkamollikka yetaklovchi jarayon sifatida talqin qilishi zamonaviy 
“shaxsga yo‘naltirilgan ta’lim” konsepsiyasi bilan, Qur’on va Hadis asosida shakllangan axloqiy qadriyatlarning 
ijtimoiy-pedagogik tamoyilga aylanishi esa bugungi “ijtimoiy-emotsional ta’lim” nazariyalari bilan uyg‘unlashadi. 
Yuqoridagi tahlil shuni ko‘rsatadiki, mavzuni yanada chuqur va tizimli o‘rganish, xususan ma’naviy tarbiyaning 
amaliy samaradorligini empirik yo‘l bilan baholash zaruriyati mavjud. Shu maqsadda quyida ma’naviy tarbiya 
samaradorligini oshirishga qaratilgan integratsion metodika va uning amaliy sinovi natijalari keltirilgan.

TADQIQOT METODOLOGIYASI
Tadqiqotning birinchi bosqichida ma’naviy tarbiya samaradorligini oshirish maqsadida ilmiy asoslangan 

integratsion metodika ishlab chiqildi. Ushbu yondashuv o‘zbekistonlik olimlar G.N. Qurbonova (2022), G. Said-
nazarova (2021) va A. Abdullayeva (2020)larning ilmiy izlanishlariga tayangan holda yaratildi. Ularning tadqiqot-
lari ta’lim jarayonida ma’naviy qadriyatlarni integratsiya qilish, ya’ni fanlararo bog‘liqlik orqali axloqiy tarbiyani 
shakllantirishning ilmiy asoslarini ochib bergan.

Metodikaning maqsadi – o‘quvchilarda axloqiy qadriyatlarni bilim bilan uyg‘un holda shakllantirish, milliy va 
umuminsoniy fazilatlarni o‘zlashtirishga ko‘maklashishdir.

TAHLIL VA NATIJALAR
O‘quv jarayonida ma’naviy qadriyatlarni barcha fanlarga singdirish; har bir darsda axloqiy g‘oya yoki qadri-

yatni misol, adabiy matn yoki tarixiy shaxslar faoliyati orqali yoritish; o‘quvchilarda axloqiy fikrlash va ijtimoiy 
mas’uliyatni shakllantirish. Tajriba Navoiy shahridagi 2 ta maktabda 9-sinf o‘quvchilari ishtirokida 3 oy davomida 
o‘tkazildi. Dastlab 40 nafar o‘quvchi nazorat, 40 nafari esa tajriba guruhiga kiritildi. Tajriba davomida o‘quv
chilarning ma’naviy-axloqiy tafakkuri maxsus savolnoma va kuzatuv jadvali orqali o‘lchandi.

1-jadval: Metodikaning asosiy tamoyillari
Tamoyil Mazmuni

Fanlararo integratsiya Har bir o‘quv fanida axloqiy mazmunni kiritish (matematika, tarix, adabiyotda misollar orqali)
Faol ishtirok O‘quvchilarni muammoli vaziyat, rolli o‘yin, tahlil va bahs jarayoniga jalb qilish
Milliy qadriyatlar 
asosida yondashuv

O‘zbek xalqining ma’naviy merosi, buyuk allomalarning hikmatlari orqali ta’lim mazmunini 
boyitish

Refleksiya O‘quvchi o‘z axloqiy fikrini tahlil qiladi, o‘zgarishni baholaydi
Amaliyotga yo‘naltirish O‘rganilgan qadriyatlarni hayotiy vaziyatlarga tatbiq etish

2-jadval: Metodika bosqichlari
Bosqich Mazmun Amalga oshirish shakli

1. Tayyorlov bosqichi O‘quvchilarda axloqiy qadriyatlar haqida 
dastlabki tushuncha hosil qilish Savol-javob, “fikr devori”, interfaol muloqot

2. Integratsion dars jarayoni Asosiy fanlarda axloqiy g‘oyalarni 
singdirish

Misol: adabiyotda – vijdon; tarixda – 
adolat; biologiyada – mehnatsevarlik

3. Mustahkamlash bosqichi O‘quvchi o‘z xulqini axloqiy me’yorlar bilan 
solishtiradi Rolli o‘yin, axloqiy dilemmalar tahlili

4. Refleksiya bosqichi O‘quvchilar o‘zidagi o‘zgarishni baholaydi “Men qanday o‘zgardim?” insho yoki 
so‘rovnoma

Metodikani amalga oshirish jarayonida quyidagi vositalardan foydalanildi:

•	 axloqiy mazmunga ega matnlar, hikoyalar, maqollar;

•	 tasviriy materiallar (tarixiy shaxslar, allomalar hayoti);

•	 savolnoma va kuzatuv varaqalari;

•	 interfaol o‘yinlar (“Halollik daraxti”, “Vijdon mezoni”);

•	 baholash mezonlari (axloqiy fikrlash, ijtimoiy mas’uliyat, o‘zini tahlil qilish darajasi).

Metodika Navoiy viloyatidagi o‘quvchilarda sinovdan o‘tkazildi. Tajriba davomida jami 80 nafar o‘quvchi 
ishtirok etdi. Tajriba boshlanishida va yakunida o‘tkazilgan so‘rovnoma va kuzatuv natijalari 3-jadvalda kelti-
rilgan.

3-jadval: Tajriba natijalari
Ko‘rsatkich Boshlang‘ich holat Yakuniy holat O‘sish foizi

Ma’naviy qadriyatlarni anglash 58% 84% +26%
Axloqiy fikrlash mustaqilligi 52% 78% +26%
Ijtimoiy faollik 49% 72% +23%

Jadval ma’lumotlaridan ko‘rinib turibdiki, tajriba guruhida ma’naviy qadriyatlarni anglash ko‘rsatkichi 
58% dan 84% ga (+26%), axloqiy fikrlash mustaqilligi 52% dan 78% ga (+26%), ijtimoiy faollik esa 49% dan 
72% ga (+23%) o‘sgan. Barcha uchta ko‘rsatkich bo‘yicha ijobiy dinamika kuzatildi, bu esa qo‘llanilgan integrat-
sion metodikaning amaliy samaradorligidan dalolat beradi.

XULOSA
Sharq va G‘arb pedagogik tafakkuri tarixini qiyosiy o‘rganish shuni ko‘rsatadiki, ma’naviy tarbiya va 

axloqiy qadriyatlar har ikki sivilizatsiyada inson kamolotining asosiy mezoni sifatida e’tirof etilgan. Sharqda 
insonning ma’naviy barkamolligi, axloqiy pokligi va jamiyat oldidagi mas’uliyati ustuvor ahamiyat kasb etgan 
bo‘lsa, G‘arb pedagogik tafakkurida shaxs erkinligi, adolat va individual kamolot masalalariga alohida e’tibor 
qaratilgan. Konfutsiy ta’limoti, qadimgi tarixiy yodgorliklar hamda Sharq uyg‘onish davri mutafakkirlarining 
merosi ma’naviy-axloqiy tarbiya tamoyillarining shakllanishida muhim nazariy manba bo‘lib xizmat qilgan.

Olingan empirik natijalar ushbu nazariy asoslarning amaliyotda ham o‘z tasdig‘ini topishini ko‘rsatdi – 
fanlararo integratsiyaga asoslangan metodika o‘quvchilarning ma’naviy-axloqiy tafakkurini sezilarli darajada 
oshirdi. Tadqiqot natijalari shuni tasdiqlaydiki, ma’naviy va axloqiy qadriyatlar tizimi jamiyat taraqqiyoti, shaxs 
kamoloti hamda ta’lim samaradorligini ta’minlovchi muhim omillardan biridir.

Zamonaviy pedagogika sharoitida Sharq va G‘arbning ilg‘or tarbiyaviy tajribalarini uyg‘unlashtirish, yosh 
avlodda insonparvarlik, vatanparvarlik, mas’uliyat va ma’naviy yetuklik fazilatlarini shakllantirish dolzarb 
ilmiy-pedagogik vazifalardan biri hisoblanadi.

